
МАЯ РОДНАЯ МОВА

2021 год абвешчаны Годам народнага адзінства. І, пэўна, не адзін з нас, а, можа, і кожны задумаўся: “А якія каштоўнасці могуць нас яднаць?”

Наконт адной з іх я цвёрда ўпэўнена – гэта наша беларуская мова! 

Услед за паэтам я гатова паўтарыць:
“Святая наша мова, словы – злата.

Жывою спадчынай я ганарусь.

З дзяцінства гэтым скарбам мы багаты,

Яднаюць мова нас і Беларусь”.

Адчуваеце, якая ўпэўненасць у каштоўнасці і сіле нашай мовы!  

А ў вас яе няма?! Тады заставайцеся разам са мной, паслухайце маю гісторыю і тады вырашайце – згаджацца з маімі думкамі ці не. 
…Прыхільнасць да беларускай мовы я адчула яшчэ ў гады свайго школьнага дзяцінства. А звязана гэта было з тым асяродкам, з тым укладам жыцця ў маёй школе і вёсцы Горы, на якія ўплывалі і якія стваралі мясцовыя фальклорныя калектывы – народны ансамбль “Горскія харашухі” і дзіцячы ансамбль “Крынічка”. Калектывамі кіравала дырэктар нашай школы Валянціна Аляксандраўна Марчанка, асоба вельмі паважаная, якой мы верылі бясконца і бездакорна. І сёння яна, паэтка Краснапольшчыны, з’яўляецца для мяне прыкладам адданасці роднай краіне і творчасці. Гэта да яе вершаваных радкоў я зараз прыбягаю.
Ну, дык вось! Мне пашчасціла далучыцца да народнай песні ў саставе дзіцячага фальклорнага ансамбля “Крынічка”. Я помню гэтыя песні і сёння, хоць з тае пары мінула многа год.

“Па гарохаўю, па ячанню, па гарохаўю, па ячанню

ходзіць голуб ды з галубачкаю”, - карагодзілі мы ў прыгожых краснапольскіх строях, так суладных з народнай песняй.

Мы бачылі, з якім захапленнем, любоўю і адказнасцю ставіліся да фальклору дарослыя вяскоўцы – удзельніцы ансамбля “Горскія харашухі” і кіраўнік калектыву, ведалі, што іх творчасць прызнавалася і адзначалася на самых высокіх узроўнях – ад мясцовага да рэспубліканскага. І мы, дзеці, міжвольна пранікаліся гэтай адказнасцю, пазнавалі фальклор з любоўю і цікаўнасцю. І гэта яднала нас.
У радасныя хвіліны свайго жыцця, калі хочацца спяваць, я лаўлю сябе на тым, што пачынаю напяваць знаёмыя з дзяцінства радкі:

“Па вуліцы, па вясёленькай,

карагод ідзе вясёленькі…”, або яшчэ якія.

 Менавіта праз народныя песні я і палюбіла беларускую мову, адчула  яе мілагучнасць, яе каларыт і асаблівы свет – глыбокі і таямнічы, як наша фальклорная спадчына і гісторыя нашай Бацькаўшчыны.

Зараз я разумею, у якой плыні духоўнасці і творчасці мне і маім сябрам пашчасціла жыць! Можа, гэта і паўплывала на выбар маёй прафесіі – я скончыла Магілёўскі педагагічны ўніверсітэт імя А. Куляшова і цяпер працую ў роднай школе настаўніцай, прывіваю дзецям любоў да роднай мовы і сінявокай нашай Беларусі, каштоўнасцяў, якія яднаюць нас.
 Калі сёння ў мяне спытаць пра маё стаўленне да беларускай мовы, я ўпэўнена адкажу: “Беларуская мова – мая родная мова”, таму “цэлы дзень я чуць гатова, як мёд, густое продкаў слова”.

Я цалкам згодная з прызнаннем сваёй былой настаўніцы-паэткі: 
“Калыханку пяю для дзіцяці

Ці малітву шапчу прад іконамі –

Размаўляю на мове я маці,

І душа мая шчасцем напоўнена”. 
Сапраўды, спазнаваць родную мову і гаварыць на ёй – гэта шчасце.   Родная мова звязвае нас з дзядамі і прадзедамі, вяртае нас да каранёў. Праз родную мову далучаемся мы да культурнай спадчыны свайго народа: яго песень, святаў, абрадаў і звычаяў. З дапамогай роднага слова вандруем па свеце багатай беларускай літаратуры. На роднай мове выказваем свае думкі і пачуцці. Калі ў вас гэта пакуль не атрымліваецца, - спрабуйце! Спрабуйце зноў і зноў! Не саромейцеся сваёй мовы, не пакідайце яе! 

Прыслухайцеся да трапных словаў паэта: “Каб родных скарбаў не згубіць, на мове трэба гаварыць”.

Чаго мне хочацца ў адносінах да роднай мовы? Каб у нашым асяродку і грамадстве беларуская мова гучала з нашых вуснаў як мага часцей. Каб роднай мовай палічылі яе потым і нашы дзеці. І не толькі за яе прыгажосць і мілагучнасць, а яшчэ за тое, што родная мова  яднае і мацуе, вылучае нас у свеце як нацыю.  Таму з гонарам і ўпэўненасцю словамі любімага паэта я гавару: “Родная мова!

Ты нас яднаеш, мы, як зерне

У залацістых каласах.

І пазнаюць нас, беларусаў,

Па мове, песнях, валасах,

Як лён, бялёсых, ды па казках,

Па храмах дзіўных даўніны…

Няхай жа чуе свет далёкі:

· Не знікнем беларусы, мы!” 
Беражыце родную мову і родную нашу краіну – Беларусь. Будзем разам!
ІЛЮСТРАЦЫЙНЫ МАТЭРЫЯЛ

